
		উইকিসংকলন থেকে

		


		

		
		

		পরিভ্রমণে চলুন
		অনুসন্ধানে চলুন
		এই পাতাটির মুদ্রণ সংশোধন করা প্রয়োজন। 
শহরবাসের ইতিকথা ክrዒ
নম্বরের ভণ্ড, তাতে কোনোই সন্দেহ নেই, আমি ওই মাপকাঠিটাই মানি না। ওদের ওই ভণ্ডামিই হয়তো সত্য, আমরা যে সদা সত্যকথা বলি সেটাই হয়তো মিথ্যা। ওরা যে বিদ্যার ভাণ করে সে বিদ্যাটা হয়তো জানে না, কিন্তু বিদ্যাটায় বিশ্বাস করে। আমরা কিছু বিশ্বাস করি না, লোকে মিথ্যাবাদী বলবে ভয়ে সত্য কথা বলি, চলতি সত্য কথা। মানুষের সঙ্গে মানুষের মতের অমিল লক্ষ করেছেন, কত বিষয়ে কতরকম অমিল ? ওটা হল অবিশ্বাসের প্রমাণ। আমরা চোখ খুলে জানিবার চেষ্টা করছি এবং বিশ্বাস অন্ধ এই অজুহাতে আমরা বিশ্বাস ত্যাগ করেছি। যন্ত্রের মতো আমরা অবিশ্বাস করে যাই। বিশ্বাসী ভণ্ডরা যদি নেগেটিভ অপদার্থ নেগেটিভ হামবাগ হয়, আমরা পজিটিভ অপদার্থ পজিটিভ হামবাগ।
মোহন খানিকক্ষণ চুপ করিয়া থাকিয়া প্রশ্ন করে, আপনি অলৌকিক শক্তিতে বিশ্বাস করেন ? জগদানন্দ মৃদু হাসিয়া বলে, না। আমিও তাই ভাবছিলাম-আমার কথা শূনে আপনি হয়তো মনে করেছেন আমি অলৌকিকে বিশ্বাসী। আমি এতক্ষণ বললাম। আমাদের একপেশে যুক্তিবাদের বিরুদ্ধে। আমাদের এখনকার জ্ঞানবুদ্ধি অনুসারে যা অসম্ভব মনে হয়, তাই আমরা অলৌকিক বলে উড়িয়ে দিই। একটা ব্যাপার কেন ঘটে কীভাবে জানি না বলেই কি সেটা অলৌকিক হয়ে যাবে, ভূতুরে ব্যাপার বলে বাতিল হয়ে যাবে ? একদিন হয়তো জানা যাবে ব্যাপারটা মোটেই অদ্ভুত কিছু নয়, বাস্তব নিয়মেই ঘটে থাকে।
কিন্তু বিজ্ঞানকে ডিঙিয়ে কোন মাপকাঠিতে তবে বিচার করব ? বিজ্ঞান যা অসম্ভব বলছে কোন যুক্তিতে সেটা সম্ভব ভাবব ?
আপনি আমার কথাটা বুঝবার চেষ্টা করছেন না। আমি বিজ্ঞানকে ডিঙিয়ে যেতে বলিনি। বিজ্ঞান যা অসম্ভব বলছে সেটা অসম্ভব বলে মানতে হবে বইকী ! কিন্তু বিজ্ঞান আন্দাজে কোনো কিছুকে অসম্ভব বলে না, কেন অসম্ভব তার অকাট্য বাস্তব ব্যাখ্যাও দেয়। কিন্তু আজও বিজ্ঞানের অনেক কিছু অজানা আছে-আজও নানা আবিষ্কারের মধ্যে বিজ্ঞান অগ্রসর হচ্ছে। আজও বিজ্ঞান যা কিছু ব্যাখ্যা করতে পারে না সেটাকেই আমরা অলৌকিক অবাস্তব ভাবিব কেন ? জগতে সবই যখন বাস্তব, চিস্তায় অবাস্তবের অলৌকিকের ফাকি থাকবে কেন ? ম্যাজিক দেখে তো আমরা ভাবি না। অলৌকিক কিছু ঘটছে। বাস্তব জগতে দুর্বোধ্য কিছু ঘটলে হয় ভাবব অলৌকিক, নয় একেবারে উড়িয়ে দেব।
মোহন বিব্রত বোধ করে। জগদানন্দ ঠিক গুরুর মতোই কথা বলিতেছে। জগদানন্দ তার মুখের ভাব দেখিয়া নিজের মুখে হাসি ফুটাইয়া বলে, তুকতাক মন্ত্রতন্ত্রের কথা বাদ দিন না। ভালোবাসার কথাই ধরুন। বিজ্ঞান আজও বলতে পারে না ভালোবাসাটা ঠিক কী ব্যাপার। বিজ্ঞান বলছে প্ৰেম কবির ফাঁকা কল্পনা নয়, মানুষের প্রেম বাস্তব ব্যাপার। পশুপাখির যৌন ব্যাপারের মতোই মানুষেরও যৌন ব্যাপার-নিজেদের নতুন করে সৃষ্টি করা আর বঁাচার লড়াই চালিয়ে যাওয়া। মানুষের যৌন ব্যাপারে। আর একটা বাড়তি বাস্তব ব্যাপার আছে-প্ৰেম। কাব্যে সাহিত্যে ফেনিয়ে ফাপিয়ে রং দিয়ে এই বাস্তব রহস্যটাই ব্যাখ্যা করার চেষ্টা হয়ে আসছে। ফেনা আর রংটা ব্যাখ্যা করে বাতিল করে যৌন বিজ্ঞান প্রেমের মানে বোঝাতে চেয়ে পারেনি। শরীর বিজ্ঞান, মনোবিজ্ঞান, যৌন বিজ্ঞান, প্রেমের এদিক ওদিক সেদিকটা বুঝিয়েছে, প্রেমকে বোঝাতে পারেনি।
বিজ্ঞান প্রেমকে বাস্তব ব্যাপার বলে", নাকি ? বলে বইকী। কাব্য সাহিত্যে প্রেমের ভাববাদী ব্যাখ্যা দেবার চেষ্টা হয়। বিজ্ঞান বলে, দেহ আর মস্তিষ্কের বিশেষ ক্রিয়া প্রক্রিয়া হল প্ৰেম। ওটা কেন আর কীভাবে ঘটে বিজ্ঞান সঠিক বলতে পারে না। আজ পারে না, একদিন নিশ্চয় পারবে।
রাত্রে ইজিচেয়ারে চিত হইয়া মোহন একটি বিলাতি ম্যাগাজিনে গল্প পড়িতেছে, গল্পটির শেষে পাওয়া গেল একজন বিখ্যাত যাদুকরের সচিত্ৰ প্ৰবন্ধ।

		 এই পাতা শেষ সম্পাদিত হয়েছে ১৮:৫১টার সময়, ২৮ জুলাই ২০১৭ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

